
Ümummilli lider Heydər 
Əliyevin Azərbaycan dövlətinə 
rəhbərliyinin 34 ili görkəmli dövlət 
xadimi, akademik Ramiz Mehdi-
yevin təbirincə desək, “əsl milli in-
tibah dövrü olmuşdur. Bu dövr bir-
birindən zaman və ictimai-siyasi 
formasiya baxımından fərqlənən iki 
mərhələ ilə (1969-1982 və 1993-
2003-cü illər) xarakterizə olunsa 
da, əslində ulu öndərin Vətənə 
fədəkar xidməti və hakimiyyətinin 
hər iki mərhələsində ölkəmizin 
nəhəng miqyasda nailiyyətlər qa-
zanması baxımından onlar oxşar-
dırlar. Başqa sözlə, eyni missiya-
nın, sadəcə, iki mərhələsidirlər”.

Ötən əsrin 70-ci illərinin 
əvvəllərində “Literaturna-
ya qazeta”ya verdiyi məşhur 
müsahibəsində “Qoy ədalət 
zəfər çalsın!” -- deyən Heydər 
Əliyev özünün milli intibah mis-
siyasının 1969-1982-ci illər 
tarixi çərçivəsində, sözün həqiqi 
mənasında, ədalətin zəfər çalma-
sına nail oldu. 

Danılmaz həqiqətdir ki, 1930-
cu illərdə SSRİ-nin dövlət müka-
fatı “Rusca-azərbaycanca lüğət”ə 
verilirdisə, məhz Heydər Əliyevin 
qətiyyəti sayəsində 1970-ci illərdə 
“Azərbaycan dili” dərsliyi eyni 
etimada layiq görüldü. Bu müka-
fatların arxasında böyük siyasi 
mətləblər gizlənirdi. Başqa sözlə, 
birinci halda rus dilinin (ruslaş-
dırma) təbliğinə, ikinci halda isə 
doğma dilimizin (milliləşmənin) 
inkişafına görə ali mükafat ve-
rilmişdi. Bu, ulu öndərin millətin 
genetik kodunun mühüm kompo-
nenti hesab etdiyi milli dilə verdiyi 
əvəzsiz dəyər idi. Elə bu məntiqlə 
də Heydər Əliyev böyük səylər 
hesabına 1978-ci ildə qəbul edilən 
Azərbaycan SSR Konstitusiyasın-
da Azərbaycan dilinin dövlət dili 
kimi təsbit olunmasına nail olmuş-
du.Bütün bu və digər xidmətləri 
ilə Heydər Əliyev ədəbi-mədəni 
irsimizin, dilimizin, ziyalılarımızın, 
ən başlıcası isə milli özünüdərk və 

kimliyimizin əvəzsiz himayədarı və 
hamisi zirvəsinə yüksəlmiş oldu.

Təbii ki, fitri istedadı və iti 
fəhmi hesabına ölkəmizin pers-
pektiv müstəqilliyini proqnoz-
laşdıran Heydər Əliyev suveren 
dövlətçiliyimizin sosial-iqtisadi, 
ictimai-siyasi və xüsusilə də 
təhlükəsizlik sahəsində hansı ciddi 
problemlərlə sınağa çəkiləcəyini 
də görməyə bilməzdi. Bu baxım-
dan ümummilli liderin hələ sovet 
dövründə respublikamız üçün 
milli hərbi kadrların hazırlanma-
sı sahəsində atdığı uzaqgörən 
addımların ölkəmizin Ermənistanın 
təcavüzünə məruz qaldığı zaman-
da necə misilsiz əhəmiyyət daşıdı-
ğının bir daha şahidi olduq.

Bu, bir həqiqətdir ki, Sovet 
dövlətində bütün sahələr kimi, ordu 
quruculuğu prosesi də məlum siya-
si-ideoloji prinsiplərə əsaslanırdı. 
Rəsmi Moskva milli respubli-
kalarda, ələlxüsus müsəlman 
dövlətlərində milli hərbi kadrların 
hazırlanması yönündə cəhdləri 
bir qayda olaraq qısqanclıqla 
qarşılayır və buna mane olurdu. 
Müttəfiq respublikalarda hərbi 
tədris məktəbləri əsasən Rusiya, 
Ukrayna və Belarusda fəaliyyət 
göstərirdi. 

“Bunları görəndə, düşünür-
düm ki, yaxşı, biz Sovet İttifaqının 
bərabərhüquqlu müttəfiq respub-
likasıyıq, böyük səlahiyyətlərimiz 
var. Biz nə üçün ordudan təcrid 
olunuruq?” -- bu sözləri Heydər 
Əliyev 2003-cü il aprelin 21-
də, Cəmşid Naxçıvanski adına 
Hərbi Məktəbin 30 illik yubileyi 
təntənəsində çıxış edərkən demiş-
di.

Ulu öndər 1973-cü ildə bö-
yük səylər nəticəsində belə bir 
məktəbin yaradılmasına nail ol-
muşdu. Həmin dövrdə Azərbaycan 
ildə təxminən 60 min gənci ordu 
sıralarına göndərirdi. Ancaq onla-
rın tam əksəriyyəti inşaat batal-
yonlarında xidmət keçirdi. Hərbi 
hissələrdə azərbaycanlı zabitləri 

isə, necə deyərlər, barmaqla say-
maq olardı. Əlbəttə, indi bəziləri 
1973-cü ildə Bakıda belə bir hərbi 
məktəbin yaradılmasını bir zavod, 
fabrik tikintisi qədər adi qərar 
hesab edə bilərlər. Amma buna 
nail olmaq üçün, həqiqətən, böyük 
siyasət və uzaqgörənlik lazım idi. 
Sovet rejiminin ən güclü vaxtların-
da Azərbaycanda milli hərbi kadr 
hazırlığı üçün baza rolunu oynaya-
caq məktəbin yaradılmasına rəsmi 
Moskva laqeyid yanaşa bilməzdi. 
Təsadüfi deyil ki, həmin dövrdə 
Bakıya təşrif buyuran çeşidli 
komissiyalar Azərbaycanda belə 
bir hərbi məktəbə ehtiyac olmadı-
ğını “əsaslandırmağa” çalışırdılar. 
Amma Heydər Əliyev bu cəhdlərin 
qarşısını qətiyyətlə almağı bacar-
dı. Həmin vaxtdan 20 il ötdü və 
ulu öndərin yaratdığı hərbi məktəb 
müstəqil Azərbaycanda ordu 
quruculuğu üçün əsas bazalardan 
birinə çevrildi. 70-ci illərdə həmin 
məktəbin müdavimləri olan zabitlər 
artıq müstəqil Azərbaycanın Silahlı 
Qüvvələrinin komandirləri, gene-
rallarıdır.

Beləliklə, Heydər Əliyev 
1969-1982-ci illərdə Sovet İtti-
faqı çərçivəsində perspektivdə 
müstəqil Azərbaycan dövləti 
üçün xidmət edə biləcək bütün 
zəruri addımları atmağa nail oldu. 
1991-ci ildə müstəqilliyini bəyan 
edən Azərbaycan Respublikası, 

əslində, real suverenliyinə 1993-
cü ildə nail oldu. Həmin il xalqın 
israrlı tələb və xahişindən sonra 
Heydər Əliyevin hakimiyyətə 
qayıdışı baş verdi və bununla 
da Azərbaycanda milli intibah 
dövrünün ikinci mərhəsi (1993-
2003-cü illər) başlandı. Bu dövr 
ulu öndərin təbirincə desək, 
“müstəqilliyin əldə edilməsindən 

daha çətin olan onun qorun-
ması və möhkəmləndirilməsi” 
ilə xarakterizə olunurdu. Həmin 
dövrdə Rusiyanın siyasi-hərbi 
elitasında formalaşmış mövqeyə 
görə, ərazisindən hərbi bazala-
rı çıxarılan və birmənalı olaraq 
Qərbə inteqrasiya xəttini seçən 

Azərbaycan regionda Kremlin 
uzağagedən planları üçün birbaşa 
təhlükə mənbəyi rolunu oynayırdı. 
Həmin mərhələdə hakimiyyətdə 
olan Müsavat--AXC cütlüyünün 
həyata keçirdiyi səbatsız daxili və 
onun davamı olan xarici siyasət 
kursu Rusiyanın Azərbaycana 
münasibətdə məlum sərt mövqe-
yinin formalaşmasında az rol oyna-
madı. Nəticədə məhz həmin illərdə 
Rusiyanın himayəsi ilə torpaqları-
mızın Ermənistan tərəfindən işğalı 
həyata keçirildi. 

Yeri gəlmişkən, bir həqiqəti 
də xüsusi olaraq qeyd edək ki, 
Azərbaycan xalqının ən ağrılı dərdi 
olan Dağlıq Qarabağ problemi ilə 
bağlı ulu öndər Heydər Əliyevin 
1969-1982-ci illərdə həyata keçir-
diyi siyasət nəticəsində bu dövrdə 
erməni millətçiləri bir dəfə də 
olsun ölkəmizə qarşı ərazi iddia-
larını açıq şəkildə dilə gətirməyə 
cəsarət etmədilər, daha doğrusu, 
buna imkan verilmədi. Akademik 
Ramiz Mehdiyev Heydər Əliyev 
fenomeni ilə bağlı tədqiqatlarında 
çox düzgün olaraq qeyd edir 
ki, “akademik Aqanbekyanın 
M.Qorbaçovun Dağlıq Qarabağın 
Ermənistana birləşdirilməsinə ilkin 
razılıq verməsi barədə bəyanatı və 
bununla da münaqişənin ilkin qı-
ğılcımının közərməsi məhz Heydər 
Əliyevin Siyasi Büro üzvlüyündən 

istefasından cəmi üç həftə sonra 
baş verdi”.

Bundan savayı, Müsavat-AXC 
cütlüyünün mövcud şəraitə adek-
vat olmayan məqamda “Cənubi 
Azərbaycan” problemini qaldırması 
nəticəsində İranla da münasibətlər 
son dərəcə kəskinləşdi. Bu 
siyasətin nəticəsində faktiki ola-
raq Azərbaycan həm şimaldan, 

həm də cənubdan ağır təzyiq 
altına düşdü. ABŞ Konqresi isə 
Azərbaycanı dövlət səviyyəsində 
hər cür yardımdan məhrum edən 
“907-ci əlavə”ni qəbul etdi.

Bu şəraitdə dövlətçiliyimiz 
üçün ən təhlükəli proses sepa-
ratizm və onun nəticəsində ərazi 

bütövlüyümüzün növbəti dəfə 
pozulması təhlükəsi ilə bağlı idi. 
Erməni işğalçılarının aramsız 
hücumları, cənubda “Talış Muğan 
Respublikası”nın elan edilməsi, 
şimalda “Sadval” təşkilatının 
ərazi iddiaları və Gəncədə 
Surət Hüseynova məxsus hərbi 
hissənin dövlətin müraciətindən 
çıxması üsyan etməsi həmin 
dövrdə ölkəmizin dəhşətli siyasi 
kataklizmlər mərhələsində oldu-
ğunu bir daha təsdiqləyir. Əslində, 
respublikamız real vətəndaş 
müharibəsi astanasında idi. 
Ölkədə hakimiyyətsizlik və xaos 
hökm sürürdü. İnfilyasiya 1992-
ci ildə 1174 faiz, 1993-cü ildə 
isə 1080 faizə çatmışdı. Qeyd 
etdiyimiz kimi, yalnız ümummilli 
lider Heydər Əliyevin 1993-cü 
ildə hakimiyyətə qayıdışından 
sonra hədəfinə çevrildiyimiz bu 
ağır problemlər öz həllini tapma-
ğa başladı. Lakin bu prosesin 
özü də hamar yolla getmədi. 
1994-cü ilin oktyabr və 1995-ci 
ilin mart aylarında Azərbaycanın 
müstəqilliyini istəməyən xarici 
qüvvələrin himayəsi ilə respub-
likamızda dövlət çevrilişlərinə 
cəhdlər edildi. Prezident Heydər 
Əliyevlə xalqın sarsılmaz birliyi 
bu sınaqlardan da uğurlu çıxışı 
təmin etdi. Zəmanəmizin dühası 
olan Heydər Əliyev xalqımızın və 

dövlətçiliyimizin tarixində, əgər 
bir sözlə ifadə etmək mümkünsə, 
məhz xilaskar missiyasını yerinə 
yetirdi.

Burada bir haşiyə çıxmaq 
istəyirik. Məlum olduğu kimi, 
1997-ci ildə Prezident Heydər 
Əliyevin ABŞ-a ilk rəsmi səfəri 
zamanı ona bu dövlətin ən 
məşhur 4 prezidentindən biri olan 
(C.Vaşinqton, T.Cefferson F.D. 
Ruzveltlə birlikdə) Avraam Lin-
kolnun büstü bağışlanmışdı. Bu, 
təsadüfi olmayıb, rəmzi mənası 
olan bir hadisə idi. Prezident 
A.Linkoln ABŞ-ın bütövlüyünün 
qorunması naminə separat-
çı Cənub ştatları ilə mübarizə 
aparmalı olmuş və nəticədə 
ölkə miqyasında 600 mindən 
artıq itkinin verilməsinə baxma-
yaraq, dövlətçiliyin məhvinin 
qarşısını ala bilmişdi. Amerika-
lılar indiyədək seçdikləri bütün 
prezidentlər içərisində yalnız 
4-nə heykəl qoyublar. Həmin 
prezidentlərdən biri də məhz 
A.Linkolndur. Zənnimizcə, ameri-
kalıların Heydər Əliyevlə Avraam 
Linkoln arasında paralel aparma-
larının motivi gün kimi aydındır. 

Hər ikisi öz xalqları və dövlətlərinin 
xilaskarıdırlar.

Ümummilli lider Azərbaycanda 
demokratik inkişaf proseslərinin 
də əsasını qoydu. Ölkəmizdə 
şəxsiyyətin azadlığı və toxunul-
mazlığı, habelə onların hüquqi 
müdafiəsi təmin edildi, çoxpartiyalı 

sistem üçün əsaslar yaradıldı, 
siyasi plüralizm, vicdan və etiqad 
azadlığı, azlıqların hüquqları, 
qanun qarşısında bərabərlik təmin 
edildi. Azərbaycan Respublikası-
nın qanunvericilik aktlarında əks 
olunan, onun ayrılmaz komponenti 
olan təqsirsizlik prezumpsiya-
sı təmin edildi. Bundan savayı, 
Konstitusiya Məhkəməsi, üçpilləli 
məhkəmə sistemi, yeni məhkəmə 
korpusu yaradıldı, məhkəmələrin 
müstəqilliyi və prosedur qaydala-
rının şəffaflaşması təmin edildi, on 
minlərlə insan amnistiya edildi və 
böyük sayda məhkum bağışlandı, 
senzura ləğv edildi, KİV-in azadlı-
ğı və QHT-lərin sərbəst fəaliyyəti 
təmin edildi.

Bu prosesdə -- demokratik 
dövlət quruculuğu istiqamətində 
ümummilli liderin miras qoydu-
ğu irsin öyrənilməsi, təbliği və 
tətbiqində Azərbaycan Respub-
likasının Birinci vitse-prezidenti, 
UNESCO-nun və ISESCO-nun 
xoşməramlı səfiri Mehriban xanım 
Əliyevanın rəhbərlik etdiyi Heydər 
Əliyev Fondunun xidmətləri 
müstəsna əhəmiyyət kəsb edir. 
Başqa sözlə, ulu öndərin irsi-
nin öyrənilməsi istiqamətində 
irimiqyaslı proqramların həyata 
keçirilməsini dəstəkləmək, 
Azərbaycan xalqının rifahının 
yüksəldilməsinə yönəldilmiş 
təşəbbüsləri himayə etmək, ölkədə 
elm, təhsil, mədəniyyət, səhiyyə 
və idmanın inkişafını təmin edən 
layihələrə yardımçı olmaq, milli-
mənəvi dəyərlərə sadiq gənclərin 
yetişdirilməsinə və digər mühüm 
vəzifələrin yerinə yetirilməsinə 
nail olmaq ölkənin birinci xanı-
mının rəhbərlik etdiyi təşkilatın 
genişmiqyaslı fəaliyyətinin prioritet 
istiqamətlərini təşkil edir və geniş 
ictimaiyyət tərəfindən olduqca 
yüksək dəyərləndirilir. 

Azərbaycan xalqı qəlbində 
əbədi heykəlini qoyduğu ulu 
öndərin anadan olmasının 96-

cı ildönümünü onun siyasi xətti 
ətrafında daha sıx və monolit 
birlik nümayiş etdirərək qeyd 
edir. Eyni zamanda, xalqımız 
Heydər Əliyevin fiziki itkisindən 
nə qədər çox kədərlənsə də, 
təskinliyini onda tapır ki, bu gün 
ulu öndərin şah əsəri olan müstəqil 
Azərbaycan etibarlı əllərdədir, da-
vamlı və dinamik inkişaf tempinə 
malikdir. Zəmanəmizin dühasın-
dan “Ona özüm qədər inanıram 
və gələcəyinə böyük ümidlər 
bəsləyirəm”,-- qiymətini alan Pre-
zident İlham Əliyev Azərbaycanın 
bugünkü və gələcək inkişafının 
təminatçısıdır. O, Azərbaycanın 
çağdaş tarixinə yeni missiya ilə da-
xil olmuşdur. Cənab İlham Əliyevin 
rəhbərliyi altında Azərbaycan 
özünün milli dövlət quruculuğu 
və idarəçiliyinin növbəti şərəfli 
mərhələsini yaşayır.

Sabitlik, təhlükəsizlik və inkişaf 
bu mərhələni tam xarakterizə 
edən ifadələrdir. Sözün həqiqi 
mənasında, son 16 il ərzində 
ölkəmizdə sabitlik və əmin-amanlıq 
hökm sürmüşdür. Azərbaycan bu 
gün müsəlman dünyasında bir sa-
bitlik adası kimi məşhurdur. Təkcə 
sabitliyin olmaması kifayətdir ki, 
dövlət xaos və anarxiyaya yuvar-
lansın. Qonşu regionlarda və dün-
yada baş verən qanlı münaqişələr, 
toqquşmalar, müharibələr və 
təhdidlər fonunda ölkəmizdə həyat 
tərzinə çevrilmiş sabitlik mühiti 
tarixi nailiyyətimiz və sərvətimizdir. 
Sabitliyimiz təhlükəsizliyimizi 
şərtləndirir. 

Sabitlik və təhlükəsizliyimizin 
təminatçısı Azərbaycan xalqı və 
onun hakimiyyətlə olan monolit bir-
liyidir. Səfərbər olunmuş cəmiyyət 
və vətəndaş həmrəyliyidir. Bu 
birliyin kökündə dayanan əsas 
amil xalqın öz Prezidentinə olan 
inamı, etimadı və etibarı ilə bağlı-
dır. Prezidentin xalqının sevgisini 
qazanmasını şərtləndirən əsas 
amil isə onun hər hansı beynəlxalq 
siyasi dairənin və ya dövlətin 
diktəsi altında deyil, məhz öz 
xalqının mənafeyindən irəli gələn 
bir siyasəti həyata keçirməsidir. 
Həmin siyasətin adına müstəqil 
siyasət deyirlər. Bəli, Azərbaycan 
Prezidenti cənab İlham Əliyev 
bütün dünyada müstəqil siyasət 
həyata keçirən lider kimi tanınmış 
və nüfuz sahibi olmuşdur. Müstəqil 
siyasət həyata keçirmək çətin, 
mürəkkəb, lakin şərəfli fəaliyyətdir. 
Dövlət başçısının özünün qeyd 
etdiyi kim, ən asan olan hər 
hansı bir böyük dövlətin qanadları 
altına sığınıb öz siyasətini həyata 
keçirməkdir. Lakin bu siyasət heç 
bir halda hakimiyyətin mənbəyi 
olan xalqın milli mənafeyni nəzərə 
ala bilməz. Prezident İlham Əliyev 
üçün hər şeydən ümdə olan məhz 
milli maraqlardır. Elə bu səbəbdən 
dövlətimizn rəhbəri İlham Əliyev 
çətin, lakin şərəfli yolu seçmişdir. 
Bu yol bizə ulu öndər Heydər 
Əliyevdən miras qalmışdır. Məhz 
bu yolla getdikdə xalq öz taleyinin 
sahibi olur. Məhz bu yol yeganə 
düzgün yoldur. Bu yolla Prezident 
İlham Əliyev Azərbaycanı uca 
zirvələrə aparır.

Bu, bir aksiom tələbidir ki, 
Prezident İlham Əliyev ümum-
milli lider Heydər Əliyevin müəllifi 
olduğu çoxvektorlu və milli ma-
raqlara əsaslanan xarici siyasət 
kursunu sürətlə dəyişən dünyanın 
geosiyasi reallıqlarına adekvat 
olaraq çevik, innovativ və hücum 
taktikasına əsaslanmaqla davam 
etdirir. Milli dövlətçilik maraqları-
nın müdafiəsi həm ikitərəfli, həm 
də çoxtərəfli formatda həyata 
keçirilən bu siyasətin başlıca 
məzmununu təşkil edir. Həmin 
siyasətin uğurunu təmin edən çox-
saylı parametrlər sırasında birinci 
mövqedə dayanan amil Prezident 
İlham Əliyevin beynəlxalq siyasətin 
aktoru statusuna yüksəlməsi ilə 
bağlıdır. O, dünya siyasətinə təsir 
gücünə malik beynəlxalq aktor 
statusunda dövlət başçısıdır. 

Elman NƏSİROV,  
Milli Məclisin deputatı, 

Yeni Azərbaycan Partiyası 
Beynəlxalq əlaqələr 

komissiyasının katibi, siyasi 
elmlər doktoru, professor

Xilaskarlıq 
missiyası 

Azərbaycan xalqı dövlətçilik qarşısında müstəsna və misilsiz xidmətlərinə görə Heydər 
Əliyevə əbədi olaraq minnətdardır. Heydər Əliyev Azərbaycan xalqının milli sərvətidir. 
Aforizmə çevrilmiş bu ifadə Heydər Əliyev şəxsiyyətinə verilmiş ən lakonik və düzgün 

qiyməti əks etdirir. O, xalqa və Vətənə sonsuz sevgisi, dövlətçiliyə hədsiz sədaqəti ilə indiki 
və gələcək nəsillərə örnək ola biləcək bir fəaliyyət nümunəsi, ölkəmizin davamlı inkişafının 
uzunömürlüyünü təmin edən təkmil irs, siyasi məktəb miras qoymuşdur.

O, ölkə həyatının bütün sahələrində quruculuğun, davamlı inkişafın və islahatların banisi 
olmuşdur. İqtisadiyyatın yenidən qurulması, kənd təsərrüfatının dirçəlişi, peşəkar ordunun 
yaradılması, çevik və balanslaşdırılmış xarici siyasət kursunun həyata keçirilməsi, səhiyyə, 
elm, təhsil, mədəniyyət, incəsənət sahələrinin tərəqqisi, hüquqi və demokratik dövlət 
quruculuğu məhz onun adı ilə bağlıdır.

Heydər Əliyev dahi şəxsiyyətdir, böyük liderdir, 
uzaqgörən, cəsarətli siyasi xadimdir. O, bütün 
dövrlərdə Azərbaycan xalqına sədaqətlə xidmət 
edirdi, xalq üçün yaşayırdı, yaradırdı. Heydər Əliyev 
Azərbaycana iki dəfə rəhbərlik etmişdir. Hər iki dəfə 
Azərbaycanı tənəzzüldən, böhrandan çıxarıb inkişaf 
yoluna qoymuşdur. Bu, onu göstərir ki, ictimai-siyasi 
quruluşdan asılı olmayaraq, Heydər Əliyev həmişə 
ən düzgün siyasət aparmış, Azərbaycan xalqının 
maraqlarını müdafiə və təmin etmişdir.

İlham ƏLİYEV  
Azərbaycan Respublikasının Prezidenti

Azərbaycan XİN Ermənistanla atəşkəsin əldə edilməsinin 25 illiyi ilə bağlı bəyanat yayıb
 � Azərbaycan Respublikasının Xarici İşlər Nazirliyi 

Ermənistan və Azərbaycan arasında atəşkəsin əldə 
edilməsinin 25 illiyi ilə bağlı bəyanat yayıb. AZƏRTAC 
bəyanatı təqdim edir.

1994-cü il mayın 12-də 
Ermənistan ilə Azərbaycan 
arasında atəşkəsin əldə olun-
masından 25 il ötür. Münaqişə 
zonasında atəşkəsin elan 
edilməsi birmənalı şəkildə bütün 
hərbi fəaliyyətin dayandırılması, 
işğalçı qüvvələrin geri çəkilməsi, 
beynəlxalq sülhməramlı 
qüvvələrin yeridilməsi, kommu-
nikasiyaların bərpası, məcburi 

köçkünlərin geri qayıtması və 
münaqişənin yekun həlli üçün 
danışıqların davam etdirilməsi 
kimi məqsədlərlə əlaqələndirilib. 
Bu, o deməkdir ki, atəşkəs 
yuxarıda qeyd edilən məqsədlər 
kontekstində kompleks ya-
naşmanı nəzərdə tutur. Yəni, 
atəşkəsə riayət olunması təkcə 
atəşin dayandırılması deyil, 
həmçinin hərbi qüvvələrin 

münaqişə zonasından çıxa-
rılmasını və işğal vəziyyətinin 
möhkəmləndirilməsinə xidmət 
edən fəaliyyətdən, o cümlədən 
məcburi köçkünlərin qayıdışı-
na maneə olan hərəkətlərdən 
çəkinilməsini nəzərdə tutur.

Atəşkəsin əldə edilməsinə 
baxmayaraq, ötən 25 il ərzində 
Azərbaycanın Dağlıq Qarabağ 
və ətraf bölgələrində tarixən 
yaşayan azərbaycanlıların 
etnik təmizlənməsi ilə 
nəticələnən, beynəlxalq tanın-
mış ərazilərimizin beşdəbirinin 
Ermənistan tərəfindən işğalı 

hələ də davam edir. Ermənistan 
silahlı qüvvələri Azərbaycan 
ərazilərində qanunsuz mövcud-
luğunu davam etdirməkdədir. 
Dünya ictimaiyyətinin tələbləri, 
o cümlədən beynəlxalq sülh 
və təhlükəsizliyin təmin olun-
masına cavabdeh olan BMT 
Təhlükəsizlik Şurasının qəbul 
etdiyi qətnamələr təcavüzkar 
Ermənistan tərəfindən rədd 
edilir. ATƏT-in Minsk qrupu 
həmsədr ölkələrinin başçıla-
rının da dəfələrlə qeyd etdiyi 
kimi, Azərbaycan ərazilərinin 
işğalı nəticəsində yaradılmış 

status-kvo dayanıqlı deyil və 
qəbuledilməzdir.

Atəşkəs, həmçinin 
münaqişənin həlli üçün da-
nışıqların sürətləndirilməsini 
nəzərdə tutur. Aydındır ki, 
atəşkəs münaqişənin həlli deyil, 
o, münaqişənin həllinə aparan 
yolda müvafiq təxirəsalınmaz 
tədbirlərin həyata keçirilməsi 
üçün şərait yaradır. Lakin bütün 
bu illər ərzində Ermənistan 
münaqişənin həlli üzrə nəticəyə 
yönəlik substantiv danışıqların 
aparılmasından və beynəlxalq 
ictimaiyyətin işğalçı qüvvələrin 

dərhal, tam və qeyd-şərtsiz 
Azərbaycanın işğal edilmiş 
ərazilərindən çıxarılması 
tələbindən davamlı imtina edir.

Ermənistan öz əhalisini və 
beynəlxalq ictimaiyyəti yanıltmaq 
cəhdlərindən əl çəkərək təcavüz 
və etnik təmizləmə siyasətinə 
son qoymalı, öz beynəlxalq 
öhdəliklərinə əməl etməli və 
münaqişənin ən qısa zamanda 
həlli üzrə aparılan danışıqlar 
prosesində konstruktiv şəkildə 
iştirak etməlidir.

Azərbaycanın beynəlxalq 
sərhədləri çərçivəsində ərazi 

bütövlüyünün təmin olunma-
sı, etnik təmizləməyə məruz 
qalan azərbaycanlı məcburi 
köçkünlərin öz evlərinə geri qa-
yıtması, həmçinin Azərbaycanın 
Dağlıq Qarabağ bölgəsinin 
azərbaycanlı və erməni ic-
malarının sülh şəraitində 
birgəyaşayışının təşviq olunma-
sı Ermənistan və Azərbaycan 
arasında normal qonşuluq 
münasibətlərinin bərpa olunma-
sının və bölgədə davamlı sül-
hün, təhlükəsizliyin və inkişafın 
təmin edilməsinin əsasını təşkil 
edir.

